Sabina Wurmbrand
Achubodd fywydau Iddewon yn ystod yr Ail Ryfel Byd a siaradodd yn erbyn Comiwnyddiaeth yn Romania.
[Cofiwch addasu’r eirfa i siwtio’ch ardal leol. Mae croeso i chi rannu’r gwaith yn wahanol i’r hyn sydd wedi ei osod isod. ]
· Mae Cymru ar hyn o bryd yn wlad rydd. Rydyn ni’n rhydd i fynd a dod o le i le, mae ganddon ni ryddid i roi ein barn am wahanol faterion, mae pawb dros 18 oed yn cael pleidleisio i ddewis llywodraeth. Ac mae gan bawb ryddid i addoli. Ond dydy hyn ddim yn wir ar draws y byd, a doedd hyn ddim yn wir am lawer o wledydd yn Ewrop yn ystod, ac ar ôl, yr Ail Ryfel Byd. 
· Yn ystod, ac ar ôl, yr Ail Ryfel Byd roedd llawer o Gristnogion yn dioddef  am eu bod yn dilyn Iesu Grist. Roedd y Natsïaid yn casáu Cristnogaeth, ac roedd y Comiwnyddion a ddaeth i rym yn Rwsia hefyd yn gwrthod rhyddid i bobl  addoli fel y mynnon nhw.
· Mewn gwledydd fel Rwsia, Romania a Tsiecoslofacia, gwledydd tu ôl i’r Llen Haearn, roedd Cristnogaeth yn erbyn y gyfraith, ac roedd rhaid ffurfio eglwysi cyfrinachol – eglwysi cudd.
· Dyma hanes un wraig a ddioddefodd oherwydd ei ffydd - Sabina Wurmbrand. Cafodd ei geni yn Rwmania yn 1913 i deulu Iddewig. Graddiodd o'r ysgol ac yna astudiodd ieithoedd ym Mhrifysgol y Sorbonne ym Mharis. Yn 1936 priododd Sabina â Richard Wurmbrand. Roedd y ddau yn Iddewon, ond yn 1938 daeth y ddau i gredu yn Iesu a throi i fod yn Gristnogion.  

· Y Natsïaid oedd yn rheoli Romania yn ystod yr Ail Ryfel Byd. Lladdwyd rhieni, dwy chwaer a brawd Sabina mewn gwersylloedd crynhoi Natsïaidd. Penderfynodd Sabina a Richard fynd ati i achub plant Iddewig o getoau. Roedden nhw hefyd yn dysgu mewn llochesi bom, a chawsont eu harestio sawl gwaith am eu gwaith Cristnogol.

· Ar ôl y rhyfel daeth miliwn o filwyr Rwsia i Romania, a daeth y Comiwnyddion i rym. Roedd y comiwnyddion eisiau rheoli eglwysi felly daliodd Richard a Sabina ati i weithio yn yr eglwysi cudd a siarad yn erbyn Comiwnyddiaeth. Roedden nhw’n smyglo bwyd a nwyddau i mewn ac allan o’r wlad, ac roedden nhw’n dweud wrth filwyr Rwsia am y ffydd Gristnogol. 
· Roedd gwaith y Wurmbrands mor effeithiol nes i Richard gael ei arestio yn 1948 a threuliodd 14 mlynedd mewn carchardai Comiwnyddol. Arestiwyd Sabina hefyd a threuliodd dair blynedd mewn gwersylloedd caethion. Cynigiodd yr arweinwyr Comiwnyddol ei rhyddid iddi petai hi’n ysgaru ei gŵr a troi ei chefn ar Gristnogaeth. Gwrthododd Sabina yn bendant. Dwedon nhw wrthi fod ei gŵr wedi marw yn y carchar, ond gwrthododd Sabina ei credu, gan ddal ati i obeithio ei fod yn fyw.

· Yn 1964 rhyddhawyd Richard o'r carchar ond roedd ei fywyd ef a’i wraig Sabina mewn perygl. Talwyd arian i’r awdurdodau Comiwnyddol i adael i Richard a Sabina adael Romania, ac aethon nhw i America.  Tystiodd Richard gerbron y Senedd yn Washington, i’r driniaeth greulon gafod yn y carchar, gan dynnu ei grys a dangos olion yr artaith (torture) roedd wedi ei ddioddef. 

· Am weddill eu bywydau, gweithiodd Richard a Sabina Wurmbrand gyda "Llais y Merthyron" - mudiad oedd yn helpu Cristnogion oedd yn cael eu herlid ar draws y byd. Mae Cristnogion yn cael eu herlid a'u carcharu yn Fietnam, Tsieina, Gogledd Korea, Cuba, Laos, a hyd yn oed yn Rwsia. Yn y Dwyrain Canol ac mewn rhannau o Affrica mae Cristnogion yn cael eu bygwth bob dydd. Pam oedd Richard a Sabina wedi dewis dal ati i fod yn Gristnogion pan fyddai wedi bod yn llawer haws iddyn nhw gadw’n dawel a gwadu’r cyfan? Dyma i chi adnod o’r Beibl: Philipiaid pennod 3, adnod 8,

Does dim byd mwy gwerthfawr bellach na'r fraint aruthrol o gael nabod fy Arglwydd, y Meseia Iesu! Dw i'n gallu byw heb y pethau eraill i gyd, cyn belled â mod i'n cael y Meseia. Sbwriel ydy'r cwbl o'i gymharu â chael perthyn i'r Meseia!
Roedd eu dewrder yn dod o’u ffydd yn Iesu Grist.

Gweddi: Cyd-weddïwn ‘Weddi’r Arglwydd’, 

Neu

Gweddïwn: Ein Tad, diolch i ti fod Cymru yn wlad rydd. Diolch fod ganddon ni’r rhyddid i deithio o le i le ac i siarad yn agored. Diolch am y rhyddid i addoli rydyn ni’n ei fwynhau ar hyn o bryd. Diolch am bobl ddewr fel Sabina Wurmbrand oedd yn fodlon risgio ei bywyd i helpu eraill. Helpa ni i weld gwerth y ffydd Gristnogol. Amen. 

